Eit vitnemål om dei tre ”m”-ane sitt potensiale

Tidleg på ettermiddagen var det skulekonsert for dei 84 elevane ved Sunnmøre folkehøgskule. Om kvelden var det show i eit fullsett Sjøborg.

Gisle Børge Styve og Heine Totland stod i frontlinja under begge arrangementa. På folkehøgskulen var det lagt opp til ei sterkare fordjuping og innføring i den bodskapen som Liveåtte-stiftinga står for – både gjennom Øyvin Sønnesyn sin samtale med dei to musikarane og gjennom Live Styve Sæbø sine foreldre, Åse og Jostein, som gav glimt frå Live sin oppvekst og funksjonelle oppvakning gjennom trening etter Doman-metoden.

Utgangspunktet for Liveåttestiftinga er som mange sikkert veit jenta Live Styve Sæbø, ei sterkt handikappa jente frå Ulsteinvik som døydde på 8-årsdagen i 2006. Mykje tyda på at Live ikkje kunne makte å lære noko som helst i denne verda. Men då foreldra hennar fekk vite om den såkalla Doman-metoden – og la i veg med eit intensivt treningsopplegg, viste den ”evneveika” jenta seg å ha evner og intellektuelle ressursar i massevis.

Liveåtte vart skipa nettopp for å formidle denne opplevinga av kva potensiale som ligg i eit kvart menneske – handikappa eller ikkje.

Særleg den musikalske gleda, som Live sin onkel Gisle Børge Styve nesten har blitt ei merkevare for gjennom ni års deltaking i den populære TV-serien ”Bit-for-bit”, viser seg å ha ei grensesprengande side ved seg. I intervjuet med Styve og Totland kom det fram at begge hadde overvunne ”småfeil” og ”skavankar” og fått oppleve å sprenge rammene sine gjennom det Sønnesyn nemnde som Liveåtte-stiftinga sine tre m-ar:”det menneskelege, musiske og modige.”

Styve fortalde blant anna at han voks opp som ein still, beskjeden, dyslektisk gut. – At eg hadde dysleksi gjorde at eg måtte stole meir på gehøret mitt. ”Notar går for seint”, sa Styve smilande til folkehøgskule-elevane.

Vi fekk også vite at Styve hadde fått fele til 9-årsdagen og at Totland hadde fått el-gitar til 10-årsdagen. Men det var noko anna enn fiolinistar og el-gitaristar dei skulle bli.

Til konserten i Sjøborg hadde Styve og Totland funne fram findressane sine, som dei gjorde verkeleg klamme og våte i løpet av den snart to timar lange lett elleville framsyninga. Det er imponerande å kunne halde nerven sp lenge med berre eit klavèr og nokre stemmeband.

Kveldens høgdepunkt for underskrivne var då publikum fekk nynne med i ein song og der Styve ”gav gjenlyd i skogen som ein afrikansk stammehøvding”.

Totland sin profesjonalitet som songar låg som eit sikkerheitsnett over heile konserten, medan Styve si bamseaktige ro gav rom og vidde for improvisasjonane. Styve kan minne litt om  pianokomikaren Victor Borge. Eg trur han kan utvikle potensialet sitt endå meir i den leia.

Og medan klappsalvane rullar fram – og folk reiser seg og ber om ekstranummer, gjentek gjerne Liveåtte-stiftinga sitt motto, slik det kom fram både på folkehøgskulen og i Sjøborg: ”Vi vil jobbe og løfte fram at alle har eit potensiale”.

Leiar for stiftinga, Nora Wingsternes, fortalde lokalavisa at Liveåtte-stiftinga planlegg eit seminar på Sandane til våren – med fokus på ein mann som har gjort enorme framsteg nettopp gjennom Doman-metoden.

